
DEPATMAN-DETA ETA NEW YORK (NYS DEPARTMENT OF STATE) -  
DIVIZYON DISTRIBISYON LISANS (DIVISION OF LICENSING SERVICES) 

 
PWOSEDI EGZAMEN PRATIK KWAFÈ 

 
 

Sa ki anba la a se yon deskripsyon metòd egzamen nou pral mande ou pou fè. 
 
Nou pral ba ou enstwiksyon ak yon anons kantite tan nou bay pou chak seksyon egzamen sa a. Pa kòmanse 
okenn nan metòd yo jouk lè nou ba ou enstwiksyon pou fè sa. Nou pa bay pèmisyon pou kandida yo pale youn 
ak lòt. 

 
Ou pral fè pwosedi sa yo sou yon modèl vivan; se responsablite kandida k ap fè egzamen an pou jwenn yon 
modèl ki satisfè kondisyon egzamen an. Pou fè pwosedi ki obligatwa yo, modèl la dwe gen yon tèt ki plen 
cheve avèk longè cheve minimòm de pous ak kwasans pwal figi sou 2-3 jou. Pou objektif egzamen an, nou 
konsidere modèl ou kòm menm kliyan an. 
 
Tanpri sonje ou ta dwe manipile fo pwodui yo tankou si yo te vrè pwodui a.  
 
TANPRI SONJE: Ou dwe montre bon jan metòd sanitasyon ak dezenfeksyon pandan chak aspè 
egzamen sa a dapre lwa ak règleman Eta New York konsènan kwafi. 

 
 
PREPARASYON ESPAS TRAVAY LA AK PREPARASYON KLIYAN AN (10 minit) 
Imedyatman apre nou ba ou espas travay ou, tanpri kòmanse: 
 
Etap 1 Retire solisyon dezenfeksyon sifas la ak materyèl asosye yo nan twous ou epi dezenfekte sifas travay 

nou ba ou apre pwosedi ki obligatwa yo. Sonje pou tache yon sache plastik pou mete sa ou gen 
pou jete yo nan estasyon travay ou nan moman sa a. 

 
Etap 2 Prepare materyèl jeneral ou pral itilize yo pandan tout egzamen ou, epitou prepare atik ki nesesè yo 

pou pwosedi teknik pou koupe cheve a. Sonje pou prezante resipyan ou pou kontaminasyon san 
nan moman sa a. 

 
Etap 3 Dezenfekte men ou, vlope kliyan ou (modèl la), epi rete tann lòt enstwiksyon yo. 
 
[Apre egzaminatè a tcheke pòs travay ou, w ap kòmanse chak pwosedi egzamen sèlman lè li ba ou 
enstwiksyon pou fè sa. Si nou kwè li nesesè, nou ka ba ou egzamen an nan yon lòd diferan pase sa ki 
prezante anba la a.] 
 
 
TEKNIK POU KOUPE CHEVE (30 minit) 
Kounye a ou pral demontre teknik pou koupe cheve. Ou pral fè demonstrasyon ou sou cheve ki mouye oswa ki 
sèk. Toudabò ou pral koupe cheve nan zòn dèyè tèt la avèk yon lam ki gen gwosè #1 oswa pi piti. Retire liy 
tranzisyon an (gwosè a) avèk teknik tondèz sou peny (ou ka itilize yon atachman peny senp). Answit, w ap 
koupe pafouten yo jouk nan nivo tanp lan avèk teknik tondèz sou peny. Anlè, Dèyè ak Sou Kote tèt la ap 
resevwa yon koup cheve inifòm pou retire omwen ½ pous cheve avèk teknik dwèt ak gwo sizo (si cheve a epè, 
ou ka itilize yon fouch ak yon gwo sizo). Answit, itilize gwo sizo ou pou fè teknik vout toutotou zòrèy yo epi 
anba dekòlte a. Answit, re-kouvri epi raze zòn ki gen fòm vout la avèk yon razwa dwat ki gen lam ki ka chanje. 
Fini sa w ap fè lè ou itilize pwosedi pou vlope avèk sèvyèt la ak poud talk pou retire cheve lache yo nan figi ak 
kou a. Lè ou fini, tanpri ale dèyè pou endike ou fini. Egzaminatè ou ap vin kote ou. L ap mande ou pou li itilize 
peny ou pou egzamine koup ou fè a. Ou dwe koupe omwen ½ pous cheve a pou demonstrasyon sa a.  
 
Etap 1 Prepare tout materyèl ak zouti ki nesesè pou fè pwosedi sa a si ou potko fè li. Lè ou resevwa 

enstwiksyon yo: 

Etap 2 Penyen cheve a pou pwosedi a (mouye li oswa kite li sèk). 
 
Etap 3 Koupe cheve nan zòn dèyè kou a avèk yon (kèk) lam #1 oswa pi ba; itilize teknik tondèz sou peny 

pou koupe cheve nan zòn ki ant dèyè kou a ak zòn okipital la, epi retire liy tranzisyon an. 
 
Etap 4 Koupe pafouten yo jouk nan nivo tanp lan avèk teknik tondèz sou peny, pou retire omwen ½ pou 

cheve. 
 
Etap 5 Fè yon koup inifòm anlè tèt la, pou retire omwen ½ pous cheve, avèk yon gid deplasman ant tèt kràn 

nan ak fwon an avèk teknik dwèt ak gwo sizo (sizoka cheve a epè, ou ka chwazi pou itilize yon fouch 
ak gwo sizo avèk metòd men lib men ou dwe itilize tondèz la ak gwo sizo a si ou chwazi metòd sa a); 
melanje anlè ki nan bò yo ak dèyè a avèk teknik gwo sizo sou peny. 

 
Etap 6 Itilize teknik fòmasyon vout avèk gwo sizo (ou ka itilize gwo sizo ak peny) pou defini liy natirèl la 

aklè bòkote zòrèy yo. 
 
Etap 7 Retire ti bout cheve yo nan kap la epi re-kouvri kliyan an (modèl la). 
 
Etap 8 Pase krèm pou fè labab nan zòn tanp lan, toutotou zòrèy yo, epi anba kou a; prepare lam nan. 

Kòmanse nan nivo tanp lan, epi kontinye fòme vout la toutotou zòrèy yo epi kontinye anba kou a avèk 
yon razwa dwat ki gen lam ki ka chanje. 

 
Etap 9 Retire ti bout cheve nan zòn figi ak kou kliyan an (modèl la) avèk pwosedi pou vlope avèk sèvyèt la ak 

poud talk. 
 
 
TEKNIK POU METE CHANPOU (5 minit) 
W ap akonpaye kliyan (modèl) nan evye a pou pote chanpou ou ak sèvyèt ou. Ou dwe netwaye evye a, mete 
chanpou nan cheve modèl ou epi seche li avèk sèvyèt la, answit akonpaye li pou retounen nan estasyon ou. 
Lè ou resevwa enstwiksyon yo: 
 
Etap 1 Akonpaye kliyan (modèl) nan evye a pou pote chanpou ou ak sèvyèt ou. 
 
Etap 2 Netwaye evye a avèk solisyon dezenfektan. 
 
Etap 3 Kouvri kliyan (modèl) ou pou resevwa sèvis chanpou a. 
 
Etap 4 Mouye cheve kliyan an (modèl la) epi pase chanpou ladan. (Nòt: Akòz tan an ki pa ase, n ap ba ou 

pèmisyon sèlman pou pase chanpou a yon sèl fwa; nou p ap ba ou pèmisyon pou itilize pwodui 
revitalizan.) 

 
Etap 5 Seche cheve kliyan an (modèl la) avèk sèvyèt la epi akonpaye li pou li retounen nan estasyon ou. 
 
 
RAZAJ - PWAL NAN FIGI (15 minit) 
Ou pral demontre yon razaj estanda. Apre ou prepare figi a, w ap demontre pwosedi sa a sou tout katòz zòn 
pou raze nan figi a. Si ou te chwazi pou raze zòn moustach la, w ap gen obligasyon pou fè pwosedi sa a sou 
rès douz zòn pou raze nan figi a. Nòt: Tanpri avèti egzaminatè a si ou bezwen pa fè enstwiksyon pou razaj 
estanda/touch akòz modèl kwasans cheve kliyan (modèl) ou. 
 
Etap 1 Prepare tout materyèl ak zouti ki nesesè pou fè pwosedi sa a si ou potko fè li. Lè ou resevwa 

enstwiksyon yo: 
 
Etap 2 Kouvri/prepare kliyan (modèl) ou pou li resevwa pwosedi a; aplike yon sèvyèt ki gen vapè tyèd nan figi 

kliyan an pandan apeprè 10-15 segonn. (Nòt: Ou gen pèmisyon pou itilize mous/krèm anvan vapè a, 
men se yon chwa ou ka fè epi sa pa obligatwa.) 

 
Etap 3 Prepare razwa ou epi pase librifyan nan figi ak kou kliyan (modèl) ou avèk mous/krèm pou raze. (Nòt: 

Pou itilize tout tan nou ba ou a nèt, nou rekòmande ou pou prepare razwa ou pandan w ap mete vapè 
nan figi modèl ou.) 

 
Etap 4 Fè yon razaj pou demontre touch la avèk men lib, touch avèk do men ou, epi ranvèse touch la avèk 

men ou lib sou zòn figi ki apwopriye pou raze yo. 
 
Etap 5 Retire rès mous ak cheve ki lache yo nan figi ak kou kliyan an (modèl la) avèk yon sèvyèt ki gen vapè 

tyèd. 
 
 
MASAJ FIGI (10 minit) 
Toudabò, ou pral pase sèvyèt ki gen vapè a nan figi a ak kou a. Apre ou aplike sèvyèt yo, w ap pase krèm 
masaj la nan figi ak kou modèl ou pou demontre manipilasyon masaj yo. Apre ou fè yon masaj pandan 3-5 
minit, w ap retire krèm masaj la nan figi modèl ou avèk krèm rensaj la ak yon sèvyèt tyèd. Fini avèk itilizasyon 
pwosedi pou vlope avèk sèvyèt la ak poud talk la pou seche figi a asèk. 
 
Etap 1 Prepare tout materyèl ak zouti ki nesesè pou fè pwosedi sa a si ou potko fè li. Lè ou resevwa 

enstwiksyon yo: 
 
Etap 2 Kouvri/prepare kliyan (modèl) ou pou li resevwa pwosedi a; pase vapè nan figi kliyan (modèl) ou yon 

fason modere avèk yon sèvyèt oswa de. 
 
Etap 3 Pase kèk tanpon krèm masaj la dirèkteman nan figi a epi simaye li egalego nan figi ak kou kliyan 

(modèl) ou. 
 
Etap 4 Fè yon masaj pandan 3-5 minit nan figi ak kou kliyan (modèl) ou pou demontre de oswa plis mouvman 

masaj yo. 
 
Etap 5 Pase vapè nan figi kliyan (modèl) ou yon fason modere pou yon dezyèm fwa avèk youn oswa de 

sèvyèt. 
 
Etap 6 Pase kèk tanpon krèm rensaj la dirèkteman nan figi a epi simaye li egalego nan figi ak kou kliyan 

(modèl) ou. 
 
Etap 7 Retire tout krèm/losyon nan figi ak kou kliyan (modèl) ou avèk yon sèvyèt sèch; ranplase li avèk 

sèvyèt ki pi frèt pou fèmen ti twou ki nan po a. 
 
Etap 8 Seche figi modèl la avèk yon sèvyèt pwòp dapre pwosedi pou vlope avèk sèvyèt ak poud talk; retounen 

kliyan an (modèl la) nan pozisyon chita (toudwat). 
 
 
NETWAYAJ ZÒN TRAVAY (5 minit) 
Lè ou resevwa enstwiksyon, anbale materyèl ou yo, epi netwaye espas travay ou. Answit, rete tann yon 
egzaminatè pou ranvwaye ou. Ale avèk tout atik yo (ou pa ta dwe kite anyen dèyè). 
 
Etap 1 Mete zouti ou te itilize yo nan bwat yo kòrèkteman pou transpò.  
 
Etap 2 Netwaye pòs travay ou (sifas travay la). Pase bale nan zòn planche a si li nesesè. 
 
Etap 3 Anbale tout materyèl ak zouti yo. Sof si ou jwenn enstwiksyon kontrè, ou dwe ale avèk sache dechè 

yo. 
 
Etap 4 Soti nan egzamen an dousman lè egzaminatè a ranvwaye ou. 


